МИНИСТЕРСТВО ЗА ОДБРАНА
ПРЕДЛОГ НА ЗАКОН 

ЗА ИЗМЕНУВАЊЕ И ДОПОЛНУВАЊЕ НА ЗАКОНОТ ЗА СЛУЖБА ВО АРМИЈАТА НА РЕПУБЛИКА МАКЕДОНИЈА
-Скопје, 2015  година-
I. ОЦЕНА НА СОСТОЈБИТЕ ВО ОБЛАСТА ШТО ТРЕБА ДА СЕ УРЕДИ СО ЗАКОНОТ И ПРИЧИНИТЕ ЗА ДОНЕСУВАЊЕ НА ЗАКОНОТ

Со измените и дополнувањата на Законот за служба во Армијата на Република Македонија („Службен весник на Република Македонија” бр. 36/10, 23/11, 47/11, 148/11, 55/12, 29/14 и 33/15)  се предвидува создавање на  правна рамка за решавање на станбено обезбедување на воениот и цивилниот персонал на служба во Армијата на Република Македонија.
II. ЦЕЛИ, НАЧЕЛА И ОСНОВНИ РЕШЕНИЈА 

Во рамките на спроведувањето на Заклучокот на Владата на Република Македонија бр.42-5065/1 од 26.05.2015 година, а со цел обезбедување на правна рамка  за решавање на станбено обезбедување на воениот и цивилен персонал на служба во Армијата, пристапено е кон соодветно хронолошко усогласување на одредбите од законот кои го регулираат станбено обезбедување на предметната категорија на лица.


Со предложените измени и дополнувања се предвидува станбеното обезбедување на припадниците на Армијата, да може да се остварува со закуп на стан, откуп на стан, како и можноста за субвенционирање на трошоци за  купување или откуп на стан од страна на Министерството за одбрана.

Во контекст на решавање на предметната проблематика се предлага станбеното обезбедување да се конкретизира, односно прецизно да се опфати и уреди со соодветни подзаконски акти кои би биле донесени од  страна на министерот за одбрана.
III. ОЦЕНА НА ФИНАНСИСКИТЕ ПОСЛЕДИЦИ ОД ПРЕДЛОГОТ НА ЗАКОНОТ ВРЗ БУЏЕТОТ И ДРУГИТЕ ЈАВНИ ФИНАНСИСКИ СРЕДСТВА

Предлогот на Законот за изменување и дополнување на Законот за служба во Армијата на Република Македонија во моментот не предизвикува фискални импликации, врз Буџетот на Република Македонија и другите јавни финансиски средства. 
IV. ПРОЦЕНА НА ФИНАНСИСКИТЕ СРЕДСТВА ПОТРЕБНИ ЗА ОБЕЗБЕДУВАЊЕ, ПОДАТОЦИ ЗА ТОА ДАЛИ СПРОВЕДУВАЊЕТО НА ЗАКОНОТ ПОВЛЕКУВА МАТЕРИЈАЛНИ ОБВРСКИ НА ОДДЕЛНИ СУБЈЕКТИ


Се цени дека за спроведување на овој Закон ќе биде потребно обезбедување на дополнителни финансиски средства од Буџетот на Република Македонија наменети за субвенционирање на трошоците за откуп или купување на стан. 
V. СКРАТЕНА ПОСТАПКА ЗА ДОНЕСУВАЊЕ НА ПРЕДЛОГ  НА ЗАКОН ЗА ИЗМЕНУВАЊЕ И ДОПОЛНУВАЊЕ НА ЗАКОНОТ ЗА СЛУЖБА ВО АРМИЈАТА НА РЕПУБЛИКА  МАКЕДОНИЈА

Со  оглед на тоа дека не се работи за обемен и сложен закон, согласно член 170 од Деловникот за работа на Собранието на Република Македонија („Службен весник на Република Македонија “, бр.91/08, 119/10 и 23/13), се предлага овој закон да се донесе по скратена постапка.
ПРЕДЛОГ  ЗА ИЗМЕНУВАЊЕ И ДОПОЛНУВАЊЕ НА  ЗАКОНОТ ЗА СЛУЖБА ВО АРМИЈАТА НА РЕПУБЛИКА МАКЕДОНИЈА
Член 1

Во Законот за служба во Армијата на Република Македонија („Службен весник на Република Македонија“ бр. 36/10, 23/11, 47/11, 148/11, 55/12, 29/14 и 33/15), главата „XIV СТАНБЕНО ОБЕЗБЕДУВАЊЕ“ се менува и гласи: 

„XIV „СТАНБЕНО ОБЕЗБЕДУВАЊЕ
Член 192


(1) Активниот воен и цивилен персонал за време на вршење на службата во Армијата, може да оствари право на решавање на станбено обезбедување. 


(2) Станбеното обезбедување од ставот 1  на овој член, може да се оствари со:
-закуп,

-откуп и 

-субвенционирање на трошоци за  купување или откуп на стан.


(3) Поблиски прописи за остварување на правото на решавање на станбеното обезбедување, донесува министерот за одбрана.
(4) При субвенционирање на трошоците за купување или откуп на стан особено се земаат во предвид:

- временски период на нерешено станбено обезбедување

- местото на службување,

- години на работен стаж,

- број на членови на семејно домаќинство,

- степен на оштетување на организмот, како последица на вршење на службата во Армијата утврден со акт на надлежен орган,

- инвалидност на член на семејно домаќинство утврдена со акт на надлежен орган,
- потекнува од семејство на загинат бранител на Република Македонија и

- припадност кон една од трите категории:

а. лица кои не поседуваат стан во лична сопственост,

б. лица кои поседуваат стан во лична сопственост, стекнат по пазарни услови и

в. лица кои поседуваат стан во лична сопственост, добиен од поранешниот станбен фонд на ЈНА, Министерството за одбрана и Армијата или под други повластени услови. 
(5) При одредување на висината на надоместокот на трошоци за закупнина на стан особено се земаат во предвид:

- место на вршење на служба, 

- број на членови на семејно домаќинство и 

- временскиот период на нерешено станбено обезбедување.
Член 193


(1)  По исклучок од член 192 од овој закон, на воен старешина, поставен на должност командант согласно актот за формација на Армијата, му се обезбедува  користење на службен стан во местото на извршувањето на должноста .

(2) Начинот на користење на станот од ставот (1) на овој член го пропишува министерот за одбрана.
Член 194

(1) Активен воен и цивилен персонал кој засновал работен однос на неопределено време во Армијата, кој на територијата на Република Македонија нема стан во лична сопственост или во сопственост на член од неговото потесно семејство со кое живее во заедничко домаќинство и не му е решено станбеното обезбедување под повластени услови, има право на надоместок на трошоци за закупнина на стан.
(2) Активниот воен персонал кој засновал работен однос на определено време во Армијата, правото од ставот (1) на овој член може да го оствари по пет години служба во Армијата.
Член 195

Надоместокот на трошоци за одвоен живот, правото на исплата на стварни трошоци за превоз и надоместокот за закупнина на стан меѓусебно се исклучуваат.
Член 196
(1) На активниот воен и цивилен персонал кој позитивно се изјаснил за решавање на станбеното прашање со купување или откуп на стан, Министерството за одбрана ќе овозможи субвенционирање на дел од трошоците за купување  или откуп на стан во лична сопственост. 
(2) Субвенционирањето на трошоците на ставот (1) на овој член се врши согласно со Програмата за изградба на станови за припадниците на Армијата, донесена од Владата на Република Македонија.
 (3) Станбеното обезбедување од став 1 на овој член со купување на стан во лична сопственост се врши по предходно спроведен оглас и лично потпишана писмена изјава, за решавање на станбеното прашање од Проектот на Министерството за одбрана „АРМ мој вистински дом“ (во натамошниот текст:Проектот). 
(4) Станбеното обезбедување од став 1 на овој член со откуп на стан во лична сопственост се врши по предходно спроведен оглас и лично потпишана писмена изјава, за решавање на станбеното прашање од станбениот фонд на Министерството за одбрана.

(5) По исклучок од ставот 3 на овој член, лицата  кои користат стан од станбениот фонд на Министерството за одбрана врз основа на акт на надлежен орган, може да го решат станбеното прашање со потпишување на писмена изјава, без претходно спроведен оглас.

 (6) Изградбата на станови за припадниците на Армијата согласно со Проектот од ставот (2) на овој член, претставува јавен интерес.
(7) Изградбата на становите согласно Проектот ја спроведува Министерството за одбрана.

Член 197

(1) Активниот воен и цивилен персонал кој по сопствен избор ќе го реши станбеното обезбедување со купување или откуп на стан во лична сопственост со субвенционирање на дел од трошоците од страна на Министерството за одбрана, е должен да остане на служба во Армијата десет години по остварувањето на ова право.
 (2) Ако на активниот воен и цивилен персонал од ставот (1) на овој член му престане службата во Армијата по негово барање или поради изречена дисциплинска мерка престанок на работен однос, односно губење на чин, пред истекот на рокот од ставот (1) на овој член, е должен да ги надомести реалните трошоци од членот 196 став (1) на овој закон исплатени од страна на Министерството за одбрана.
(3) По исклучок од ставовите (1) и (2) на овој член, професионалниот војник на кој службата во Армијата му престанува со навршување на 45 години возраст, се ослободува од обврските утврдени во ставовите (1) и (2) на овој член.
Член 198

(1) На активниот воен и цивилен персонал кој по сопствен избор ќе го реши станбеното прашање со купување или откуп на стан во лична сопственост под условите и на начин утврдени согласно одредбите на овој закон, му престанува правото на користење на службен стан, правото на надоместок на трошоци за закупнина на стан и правото на надоместок на стварни трошоци за превоз.
(2) Правото од членот 196 на овој закон активниот воен и цивилен персонал може да го оствари само еднаш во текот на службата во Армијата.
(3) Правото од членот 196 на овој закон може да го користи само еден од брачните другари, доколку двајцата се на служба во Армијата.“

Член 2

Во глава XXI ПРЕОДНИ И ЗАВРШНИ ОДРЕДБИ, по членот 226 се додава нов член  226-а, кој гласи:

„Член 226 - а

Лицата на кои им престанал работниот однос по основ на пензионирање, а кои врз основа на акт на надлежен орган издаден во период од 2004 до 2009 година користат стан од станбениот фонд на Министерството, имаат право на откуп на стан согласно член 192  од овој закон.“ 

Член 3

Овој закон влегува во сила осмиот ден од денот на објавување во Службен весник на Република Македонија“.

                                                                    ОБРАЗЛОЖЕНИЕ

на Предлогот на Законот за изменување и дополнување на Законот за служба во Армијата на Република Македонија

I.ОБЈАСНУВАЊЕ НА СОДРЖИНАТА НА ОДРЕДБИТЕ НА ПРЕДЛОГОТ НА ЗАКОНОТ ЗА ИЗМЕНУВАЊЕ И ДОПОЛНУВАЊЕ НА ЗАКОНОТ ЗА СЛУЖБА ВО АРМИЈАТА НА РЕПУБЛИКА МАКЕДОНИЈА

Со Предлог Законот за изменување и дополнување на Законот за служба во Армијата на Република Македонија, се врши изменување и дополнување на одредбите на постојниот Закон за служба со цел создавање на правна рамка за решавање на станбено обезбедување на воениот и цивилен персонал на служба во Армијата на Република Македонија.
II.МЕЃУСЕБНА ПОВРЗАНОСТ НА РЕШЕНИЈАТА СОДРЖАНИ ВО ПРЕДЛОЖЕНИТЕ ОДРЕДБИ

Законот што се предлага има 3 члена.


Со предложениот член 1 се врши изменување на главата XIV СТАНБЕНО ОБЕЗБЕДУВАЊЕ во смисла на создавање на можност за остварување на право станбено обезбедување на активниот воен и цивилен персонал на служба во Армијата на Република Македонија.


Станбеното обезбедување би можело да се оствари со закуп, откуп или субвенционирање  на трошоци за  купување или откуп на стан од страна на Министерството за одбрана.


Во контекст на решавање на предметната проблематика се предлага истата да се прецизира со соодветни подзаконски акти донесени од страна на министерот за одбрана.

Воедно се предвидува и можноста за користење на службен стан да припаѓа исклучиво на категоријата на воените старешини кои се поставени на должност командант согласно актот за формација на Армијата.


Помеѓу другото се предлага надоместокот на трошоци за одвоен живот, правото на исплата на стварни трошоци за превоз и надоместокот за закупнина на стан меѓусебно да се исклучуваат. 
Во однос на правото на надомест на трошоци за закупнина на стан, се предвидува досегашното решение да се остварува на рестриктивен начин, односно конкретно утврдување на категоријата на лицата кои ќе можат да го остварат истото, на начин што: активниот воен и цивилен персонал кој засновал работен однос на неопределено време во Армијата, кој на територијата на Република Македонија , а нема стан во лична сопственост или во сопственост на член од неговото потесно семејство со кое живее во заедничко домаќинство и не му е решено станбеното обезбедување под повластени услови, да има право на надоместок на трошоци за закупнина на стан.
Воедно активниот воен персонал кој засновал работен однос на определено време во Армијата, правото на закупнина на стан да може да го оствари по пет години служба во Армијата.

 На активниот воен и цивилен персонал кој по сопствен избор ќе го реши станбеното обезбедување со купување или откуп на стан во лична сопственост, Министерството за одбрана ќе му овозможи субвенционирање на дел од трошоците за купување  или откуп на стан во лична сопственост.
Со предложениот член 2 се предлага лицата на кои им престанал работниот однос по основ на пензионирање, а кои врз основа на акт на надлежен орган издаден во период од 2004 до 2009 година користат стан од станбениот фонд на Министерството, да имаат право на откуп на стан согласно член 192  од овој закон. 


Со членот 3  се предлага временската рамка за влегување во сила по објавувањето во „Службен весник на Република Македонија“.
III. ПОСЛЕДИЦИ КОИ ЌЕ ПРОИЗЛЕЗАТ ОД ПРЕДЛОЖЕНИТЕ РЕШЕНИЈА


Позитивна придобивка за решавање на станбено прашање на активниот воен и цивилен персонал, прашање кое во досегашниот период не беше овозможено.

III. ТЕКСТ НА ОДРЕДБИТЕ НА ЗАКОНОТ ЗА СЛУЖБА ВО АРМИЈАТА НА РЕПУБЛИКА МАКЕДОНИЈА КОИ СЕ ИЗМЕНУВААТ  И ДОПОЛНУВААТ 

XIV. СТАНБЕНО ОБЕЗБЕДУВАЊЕ

Член 192

(1) Воениот и цивилниот персонал за време на вршење на службата во Армијата има право на користење на службен стан.
(2) За користење на службен стан, воениот и цивилниот персонал плаќа закупнина.
(3) Висината на надоместокот за закупнина на стан ја определува Владата на Република Македонија.
(4) Средствата од ставот (2) на овој член се на товар на Министерството за одбрана.
(5) При остварување на правото на закупнина на стан, особено се земаат предвид местото на службување, годините на работен стаж, чинот, семејната состојба, користење на стан под закуп и слично.
(6) Начинот на остварување на правото на закупнина на стан го пропишува министерот за одбрана.
Член 193

Воен старешина и цивилен персонал при преместување на друго место на вршење на службата е должен во рок од 60 дена од преместувањето да го предаде службениот стан што го користи.

Член 194

(1) Вработените во Армијата кои засновале работен однос на неопределено време, а кои на територијата на Република Македонија немаат стан во лична сопственост или во сопственост на член од нивното потесно семејство (брачен другар, деца родени во брак или вон брак, посиноци, посвоени деца и деца земени на издржување и родители), со кои живеат во заедничко домаќинство, а не им е обезбедено користење на службен стан, имаат право на надоместок на трошоци за закупнина на стан.

(2) Вработените во Армијата кои засновале работен однос на определено време, правото од ставот (1) на овој член можат да го остварат по три години служба во Армијата.

(3) Висината на надоместокот од ставовите (1) и (2) на овој член ја утврдува министерот за одбрана во зависност од местото на вршењето на службата.

Член 195

(1) Надоместокот на трошоците за одвоен живот и надоместокот за закупнина на стан меѓусебно се исклучуваат.
(2) Надоместокот за закупнина на стан, правото на исплата на стварни трошоци за превоз и користење на организиран превоз меѓусебно се исклучуваат.

Член 196

(1) На вработените во Армијата кои по сопствен избор трајно ќе го решат станбеното прашање со купување на стан во лична сопственост, Министерството за одбрана ќе им овозможи субвенционирање на дел од трошоците за купување на стан во лична сопственост.
(2) Субвенционирањето на трошоците на ставот (1) на овој член се врши согласно со Програмата за изградба на станови за припадниците на Армијата, донесена од Владата на Република Македонија.
(3) Изградбата на станови за припадниците на Армијата согласно со Програмата од ставот (2) на овој член, претставува јавен интерес.
(4) При субвенционирањето на дел од трошоците за купување на стан во лична сопственост особено се земаат предвид местото на службување, годините на работен стаж, семејната состојба, користење на стан под закуп и слично.
(5) Начинот на субвенционирање на трошоците за купување на стан во лична сопственост го пропишува министерот за одбрана.

Член 197

(1) Активниот воен и цивилен персонал кој по сопствен избор трајно ќе го реши станбеното прашање со купување на стан во лична сопственост со субвенционирање на дел од трошоците од страна на Министерството за одбрана, е должен да остане на служба во Армијата десет години по остварувањето на ова право.
(2) Ако на активниот воен и цивилен персонал од ставот (1) на овој член му престане службата во Армијата по негово барање или поради изречена дисциплинска мерка престанок на работен однос, односно губење на чин, пред истекот на рокот од ставот (1) на овој член, е должен да ги надомести реалните трошоци од членот 196 став 1 на овој закон исплатени од страна на Министерството за одбрана.
(3) По исклучок од ставовите (1) и (2) на овој член, професионалниот војник на кој службата во Армијата му престанува со навршување на 45 години возраст, се ослободува од обврските утврдени во ставовите (1) и (2) на овој член.
Член 198

(1) На активниот воен и цивилен персонал кој по сопствен избор трајно ќе го реши станбеното прашање со купување на стан во лична сопственост под условите и на начин утврдени во членот 196 од овој закон, трајно му престанува правото на користење на службен стан, правото на надоместок на трошоци за закупнина на стан и правото на надоместок на стварни трошоци за превоз.
(2) Правото од членот 196 на овој закон активниот воен и цивилен персонал може да го оствари само еднаш во текот на службата во Армијата.
(3) Правото од членот 196 на овој закон има право да го користи само еден од брачните другари, доколку двајцата се на служба во Армијата.
